
Prólogo

A CREBA. A ILLA ROUBADA

Antes de máis, unha confesión necesaria: a presente publicación non posúe 
unha vocación exclusivamente divulgativa, nin un carácter meramente inves-
tigador. Tampouco é unha crónica histórica nin pretende engrosar unha 
hemeroteca de sisudos traballos de pescuda no pasado ou de debate xurídico 
no presente.

Recoñecemos que é outra a intención. O traballo que tes nas túas mans fai 
parte dunha estratexia máis global. Insírese, xunto a outras actuacións, no 
camiño que leve á devolución da illa da Creba ao seu único e lexítimo dono: 
o pobo galego. Xusta demanda popular, inalienábel dereito colectivo, que 
precisa, para se efectivizar, de accións no plano político, xurídico, social, 
divulgativo e investigador. Elos todos imprescindíbeis dunha cadea coherente 
e congruente co obxectivo final que perseguimos e non ocultamos, e que 
é razón de ser, xustamente, desta publicación: coñecer para descubrir; 
descubrir para espallar; espallar para convencer; convencer para reivindicar. 
E reivindicar para vencer. Velaí o noso fundamento.

Un dos elementos centrais a ter en conta neste conflito, para lle procurar unha 
explicación racional a un proceso que semella aparentemente surrealista, ten 
a ver coa  retención competencial (en definitiva, coa soberanía) da capacidade 
política e administrativa en mans do Estado español. Inicialmente a través da 
Comandancia Militar da Mariña (Armada española), e actualmente en mans da 
Demarcación de Costas do Estado (tamén Goberno español). Incomprensibel-
mente, nunha nación mariñeira como a nosa, a competencia sobre o dominio 
público marítimo e marítimo-terrestre están atribuídas ao Goberno español. 
Non esquezamos que foi, precisamente, a Demarcación de Costas do Estado, 
nun informe oficial, quen resolve que “a illa é privada, como testemuña o 
Rexistro de Propiedade de Outes e o contrato de compravenda”.

Desde Madrid, daquela, tomáronse e tómanse decisións que afectan directa-
mente á nosa forma peculiar de habitar o territorio no litoral, de autorizar 
obras neses espazos, de explotar os recursos marisqueiros, ou mesmo á hora 
de nomear aos nosos lugares (a día de hoxe, a denominación oficial segue a 
ser a aberrante “Isla de la Quiebra” no ámbito da administración marítima). 
Tamén os faros e sinais marítimas na nosa costa, o salvamento marítimo, 
ou a investigación hidrográfica e oceanográfica, entre moitos outros, seguen 
a depender do Goberno español. E iso que vivimos, seica, no estado “máis 
descentralizado de Europa”. 

O caso da illa da Creba súmase ao malfado que parece condenar outras illas 
do noso país. Lembremos, entre moitas outras, Ons, cun conflito cos colonos 
-“illenos”- aínda non resolto; Tambo, propiedade militar da Armada española; 
Toralla, coa liña de costa privatizada e monstruosamente urbanizada; ou San 
Simón, un espazo da memoria democrática galega reconvertido para outros 
usos perversamente adulterados e politicamente indecentes. Mais tamén 
contamos con exemplos, relativamente recentes, que certifican a posibi-
lidade de devolver ao público o que nunca debeu deixar de selo: Sálvora, 
Vionta ou Cortegada, illas que pasan a ter titularidade pública galega a partir 
do ano 2007. 

Por outra parte, a devolución da illa da Creba non se fundamenta só, nin 
fundamentalmente, nunha arela sentimental ou nun mero desexo romántico. 
Vai moito alén do emocional, aínda que unha loita tan longa e que afecta a 
diferentes xeracións, inevitabelmente tamén conmove no plano humano. Máis 
que sentimentos, trátase de dignidade, principio esencial no ser humano. Mais 
tamén afecta ao material: no económico (o banco marisqueiro da Creba, rico 
en ameixa babosa, e sensíbel pola súa proximidade ás obras que se realicen 
sobre o mar), no xurídico (sobre a legalidade das actuacións e a propiedade), 
no político (sobre o suxeito con capacidade de decidir), ou no ambiental (no 
freo á especulación urbanística e ás agresións ao medio), entre outros.

No 2022 cúmprese o centenario da inscrición da illa no Rexistro Municipal 
de Outes a favor de particulares. 100 anos de roubo, de impunidade e de 
conflito. Décadas de batallas xudiciais, políticas e sociais. Que esta modesta 
publicación da Fundación Galiza Sempre contribúa tamén a facer realidade 
esa longa demanda popular de xustiza e de dignidade. A Creba querémola 
libre, galega, e pública. Está nas nosas mans.

A illa da Creba. Un baldío comunal

A CREBA. A ESTRELA DA RÍA

Pode parecer, para quen non sabe dela, ou para quen coñecéndoa de vista 
nunca reparou en nada máis que naquela información que lle chegaba a 
través dos ollos, que A Creba é simplemente un anaquiño de terra de forma 
circular aos pés de Punta Uhía. 

Desde unha observación superficial, calquera podería chegar a ditaminar sen 
temor a equivocarse que A Creba non é máis que unha simple illa. Unha illa 
ademais relativamente pequena, que ocupa só sete hectáreas e media e que 
se afasta da costa pouco máis de 200 metros. 

Foto da illa desde  a costa obtida en:
https://www.flickr.com/photos/formoso-monte-louro/3744712592



Porén, a través deste relato procuremos mostrarvos o que realmente a Illa 
da Creba é: un anaco de terra rodeado de auga que, ante o desleixo e o 
beneplácito das institucións locais e galegas (salvo honrosas excepcións), se 
converteu en todo un símbolo. 

Un símbolo da impunidade daqueles que teñen a ben apropiarse do que é 
de todas para convertelo no seu cortello particular. Un símbolo da apatía e a 
inutilidade das institucións públicas e da súa incapacidade e absoluta falta de 
vontade por defenderen o público diante das apropiacións indebidas. 

Mais tamén, e sobre todo, a Illa da Creba converteuse nun símbolo de que, 
sexa unha marea popular ou un simple veciño indignado, sexa a través dun 
grupo organizado ou pola vontade e obstinación dun par de persoas, sempre 
ficará alguén que defenda a lexitimidade da súa propiedade comunal, alguén 
que defenda que a Illa deixe de estar okupada ilexitimamente e volva a ser 
e un espazo público para uso e goce do que a xente do común considere 
preciso usar e beneficiarse. Que volva a ser do Pobo e para o Pobo. A Illa da 
Creba é, ante todo, un símbolo da loita veciñal na defensa do público.

E é que a illa, a pesar da súa pouca extensión e a súa aparente irrelevancia, 
ocupa un espazo estelar dentro da xeografía da Ría de Muros e Noia. 

A súa localización no límite xeográfico entre os concellos de Outes e Muros, 
á altura de Esteiro no linde norte e Portosín polo sur, fai que a illa se sitúe 
no centro da propia Ría e que polo tanto sexa visíbel desde todos os puntos 
xeográficos desta. 

Desde a porta de aceso por Monte Louro até a nova ponte de Noia, aquela 
persoa que teña a ben mirar para a Ría, topará sempre na súa retina a silueta 
da que é sen dúbida a protagonista estelar da ría que agora teñen a ben en 
chamar “Ria da Estrela”. E é esta situación central a que provoca que a illa se 
converta, pola súa presenza constante no imaxinario colectivo, nun vínculo 
emocional para calquera habitante xa non da parroquia de Esteiro, senón de 
toda a Ría. 

Como exemplo deste protagonismo, chega con reparar na fermosísima 
primeira vista da Ría que calquera viaxeira que se achegue á costa polo 
corredor de Compostela a Noia obtén desde a ponte de San Xusto. Cando 

entras co teu vehículo, ou mellor aínda, no bus de liña na ponte sentadiña 
no teu asento e xiras a vista ao Oeste obtés (sempre que a situación meteor-
olóxica o permite) unha panorámica completa da Ría de Muros e Noia desde 
o seu comezo, onde destaca en primeiro plano a nosa Illa da Creba, até o seu 
fin no océano, franqueado polas dúas cimas do Monte Louro... E resulta ser 
esta imaxe icónica a que para moitas é xa o sinal inequívoco de que estamos 
de volta na casa.

UNHA ILLA CON MOITA HISTORIA

Dous milenios atrás, en tempos de lexións romanas na Gallaecia, o procurador 
Caio Plinio Segundo1, coñecido como “Plinio o Vello”, deixounos a primeira 
referencia bibliográfica da existencia da Illa da Creba. Segundo Plinio, a illa 
da Creba baixo dominio dos pobos tamaricos albergaba as Aras sextianas, en 
que o xeneral romano Sextius mandou conmemorar as vitorias das lexións 
romanas nas campañas das guerras no noroeste peninsular, na honra do 
emperador Augusto.

1 Plinio esrcibiu unha obra enciclopédica coñecida como Naturalis Historia, en que dedicou catro libros á 
xeografía e historia.

Xa na Idade Media, na Historia Compostelana2 redactada no século XII 
recóllense as crónicas do primeiro arcebispo da diocese de Compostela, 
Diego Xelmírez, e nelas relátanse como esta importante personaxe da nosa 
historia loitou contra as invasións na Ría de Muros e Noia, onde a Illa servía 
de acubillo para piratas, xa fosen sarracenos ou normandos. 

Entre relatos de naufraxios e de batallas contra os invasores, a illa foi collendo 
entre a poboación un certo aire de misticidade, que levaría a que uns séculos 
despois das historias do Arcebispo Xelmírez se construíse no centro da illa 
unha ermida dedicada a Santa Mariña da Creba. Entre as moitas lendas 
que esta illa inspirou, unha delas atribuída ao escritor Vicente Risco reza o 
seguinte sobre a construción da ermida: «Na Creba había mouros que tiñan 
un templo do seu falso deus. Os cristiáns matáronos deixando só a filla do xefe. 
Esta invocou o demo, quen levantou unha tempestade, afogou os cristiáns e 
separou a illa da terra. A moura converteuse nunha gran serpe rodeada de 
feras que afundían os barcos. Os cristiáns foron onde un santo home que lles 
aconsellou bendicir a illa e erguer a igrexiña da nosa Señora da Creba».

Esta ermida aparece mencionada en varios documentos medievais sobre 
naufraxios ou outras efemérides, e no ano 1867 tómase constancia da súa 
destrución no «Derroteiro de Costas de Galiza e Portugal». Neste documento 
indícase que se atopan na Illa as ruínas dunha antiga ermida e que na súa 
canle interior, á beira da costa, só é navegábel por embarcacións pequenas 
debido a grandes penedos que existen nesa zona.  A devoción á Virxe da 
Creba mantívose na memoria popular até os nosos días, e foi lugar de cele-
bración de romarías até hai non moito tempo, xa que as máis vellas do lugar 
aínda a recordan. Tamén lembran que ao pasar as de Muros no barco do 
“Carreto” que facía o servizo de transporte público até Noia, ao chegar a 
altura da Illa e divisar os restos da ermida entoaban cantigas e salves na hora 
da Virxe da Creba. 

E é que a Illa non era só un anaco de terra. As súas toxeiras foron sempre moi 
socorridas para estrar as cortes dos lugares máis próximos, así como tamén 
foi lugar de pasto para os animais. Aínda que  é unha illa, a súa proximidade 

2 Díaz y Díaz, Manuel C.; et al. (2005). “Historia compostellana”. Gran Enciclopedia Galega Silverio Caña-
da (DVD). El Progreso. ISBN 84-87804-88-8.	

á costa permite no devalar da marea cruzar a pé até á súa beira. E mesmo, 
aínda que non atopamos até o momento documentación que o acredite, 
existe na tradición oral e así o recorda a xente de Esteiro de máis idade a 
lembranza de que no seu día existiu unha ponte que unía a illa coa beira 
do Cabo de Uhía. De feito, os grandes penedos que no documento anterior 
indicaba que dificultaban a navegabilidade por ese costado da illa poden ter 
que ver cos restos da estrutura da antiga ponte.

Foi sempre a Illa da Creba un espazo público de libre aceso, e así debera 
seguir sendo. 

O CONFLITO SOCIAL. A APROPIACIÓN ILEXÍTIMA

Moi ao contrario, como poderemos comprobar neste caderno, ao longo 
do século XX algúns “amigos do alleo” puxeron en marcha unha serie de 
actuacións que tiñan como fin último privatizar un terreo que sempre foi 
comunal, e que a día de hoxe debera formar parte do inventario de bens do 
Concello de Muros. Mais non é así, de momento.

Nas páxinas que seguen a continuación, en que recollemos, comentamos e 
actualizamos o artigo «A illa da Creba: ¿Un problema sen solución?» escrito 
polo coautor deste documento, Francisco Abeijón Núñez, e publicado na 
revista Alameda3 no seu número 21, daremos conta do proceso que sufriu o 
cambio de titularidade da illa, as artimañas utilizadas polos usurpadores e a 
ineficacia e a condescendencia das distintas institucións públicas existentes 
nos distintos sistemas políticos do estado español durante todo o século.

A ILLA DA CREBA: UN PROBLEMA SEN SOLUCIÓN?

No proceso incremental de xudicialización seguido na loita contra a privat-
ización da illa da Creba, que é un tema de natureza política, o que se 
conseguiu non foi máis que afastar a posíbel solución para resolver este tipo 
de problema. A idea que se pretende desenvolver neste traballo é que os 
procesos de xudicialización son unha consecuencia da adopción de estratexi-
as que se empregan co obxectivo de retirar os asuntos do foco de atención 

3 Revista editada pola Sociedade Liceo de Noia. 2006. Depósito legal: C-888-2000	

pública no que se inserta o debate social, adiando no tempo as posíbeis 
solucións tanto pola propia dinámica do sistema xudicial, como polos 
elevados custos que comportan este tipo de resolucións; e polas especiais 
dificultades dun procedemento que está moi afastado da compresión da 
cidadanía, sen que, ao cabo, a xudicialización resulte de moita utilidade, 
posto que a natureza política dos asuntos fai que a súa vixencia persista no 
debate social con independencia do rumbo que se marque nas sucesivas 
resolucións xudiciais.

Os procesos de natureza política soamente avanzan no camiño da súa 
resolución como resultado de accións políticas, tanto na súa dimensión de 
adopción de decisións como tamén polas non decisións. De xeito que só as 
accións políticas son quen de lograr resultados efectivos e de desencadear 
os movementos na sociedade que, ao cabo, resultan ser a única maneira de 
albiscar solucións aos problemas de natureza política.

Imos afondar no caso da Illa da creba, un espazo característico de 65.398 
m2 situado no medio da ría que se forma na desembocadura do río Tambre. 
Trátase dunha illa perfectamente visíbel desde todos os puntos da ría, 
recoñecida na historia da comarca que nos relata innumerábeis lendas desta 
paraxe singular. 

Ao longo do século XX esta illa sufrirá un proceso de privatización que será 
contestado pola sociedade civil da comarca, e moi particularmente pola 
veciñanza da parroquia de Santa Mariña de Esteiro, no Concello de Muros. 
Como teremos ocasión de ver, as sucesivas actuacións que a adminis-
tración pública adoptou neste asunto non foron quen de considerar unha 
solución definitiva. O caso da Illa da Creba serve de exemplo de actuación 
ineficaz dunha administración que non é quen de protexer os bens de 
natureza comunal.

As primeiras actuacións en que se fala da privatización da Illa da Creba datan 
dos anos corenta, a raíz das accións xudiciais exercidas polos pretendidos 
donos co obxectivo de impedir o acceso que tradicionalmente viña facendo 
a veciñanza de Esteiro, no que se podería dicir que consistía fundamental-
mente en “apañar a herba” e na “recollida de leña” no interior da finca. Este 
asunto sería resolto nunha sentenza do xulgado de Outes en que se daba por 
probado que «... os veciños de Esteiro veñen na posesión e aproveitamento 

das leñas, esquilmos e herbas que produce espontaneamente a illada Creba, 
a imitación e por continuación dos seus ascendentes por modo público e sen 
oposición de ninguén, incluso do denunciante...»4

Será, no en tanto, na década dos anos oitenta cando, co inicio das obras de 
construción dunha gran vivenda na illa, este asunto se vai converter nun tema 
“cabezaleiro” na política municipal do Concello de Muros, manténdose como 
un asunto vivo, aínda que latente en certa medida, desde aquela. A titulari-
dade pública da illa foi un tema electoral prioritario para os partidos políticos 
da esquerda nacionalista, tanto no seu momento polo único concelleiro do 
PSG-EG, que liderou o movemento veciñal de toma simbólica no 1990, como 
polo BNG, que conservaría a iniciativa na defensa pública da illa, mesmo 
levando as súas accións ao Congreso dos Deputados de Madrid. Hai que 
ter en conta que o apoio electoral do BNG na parroquia de Esteiro mesmo 
sobordou o trinta por cento do electorado, case dez puntos porcentuais por 
encima da media no seu apoio electoral no conxunto do municipio de Muros.

Porén, o conflito da usurpación da illa sobordaba os límites municipais, e 
foi un problema que preocupou a todos os concellos da contorna. O propio 
alcalde de Noia naquel tempo, Pastor Alonso, do Bloque Nacionalista Galego, 
tomou parte e cabeceira no acto reivindicativo popular de «okupación» 
da illa, pasando a noite ao raso co resto das ducias de veciñas de Esteiro e 
de toda a ría que participaron daquela gran manifestación de repulsa dos 
ilexítimos propietarios do illote5.

4 Sentenza do xulgado de Outes. 08/08/1942.
	
5 Feito recollido no artigo publicado por La Voz de Galicia o 3 de maio de 2017. https://www.lavozde-
galicia.es/noticia/barbanza/muros/2017/05/03/obra-isla-creba-enfrento-alcaldes-muros-noia-out-
es/00031493757174777239285.htm?utm_source=email&utm_medium=referral&utm_cam-
paign=share&utm_content=00031493757174777239285	

O cerne do conflito:
a propiedade da illa 

O problema da propiedade xurdirá dunha eiva de natureza administrativa, 
como resultado da non inclusión da illa no inventario de bens da corporación 
municipal de Muros. A pesar de ser esta unha obriga legal contida no regu-
lamento de bens das entidades locais, a falta de inclusión de determinados 
espazos públicos no inventario de bens das corporacións non correspondería 
ningunha excepcionalidade e resultou ser unha práctica desgrazadamente 
habitual que a administración fixo con moitos dos «baldíos»  existentes 
no ámbito do seu territorio. Estes terreos, se se mantiveron como espazos 
públicos, foi en exclusiva polo respecto que a comunidade veciñal exerceu 
sobre eles e con independencia da actuación das diferentes autoridades 
administrativas. Pola contra, ás veces, foi a propia administración quen, coas 
súas actuacións ou mesmo por non facer nada, procedeu en moitos casos a 
avalar apropiacións privadas de terreos públicos, e mesmo á repartición dos 
bens públicos entre a veciñanza, como ocorreu en moitas parroquias coas 
zonas de monte público e dos areais.

A inclusión do solar da Illa da Creba no Rexistro da Propiedade paradoxal-
mente non foi feita no libro correspondente ao Concello de Muros senón que 
se incluíu no libro de Outes. Esta situación no termo municipal de Outes non 
vai ser banal e terá consecuencias posteriores, como teremos ocasión de ver 
máis adiante. A finca con número 6609 inscribiríase en 1922 a favor de don 
TOMÁS CANAY PÉREZ e dona ENCARNACIÓN GERPE CANTORNA, proindiviso 
e por partes iguais:

“... Tomás Canay Pérez e José Riveiro Gerpe, solteiro o primeiro e, o 
segundo, en concepto de representante legal da súa esposa Encar-
nación Gerpe Cantorna, maiores de idade, labradores e veciños do lugar 

de Anceres, Parroquia de Sabardes, no Concello de Outes, acudiron ao 
xulgado municipal deste termo, solicitando acreditar a posesión a que 
se atopan desta finca...”6

En ausencia de título de propiedade vai xustificarse a posesión da illa por 
herdanza de cada unha das dúas partes. E tamén polo pagamento dos recibos 
da contribución rústica, incomprensibelmente do reparto correspondente a 
Outes, sendo un solar situado no Concello de Muros: “... Acompañan a súa 
solicitude unha certificación expedida por don Antonio Mayo Especht, don 
Domingo Lourido Nieto e don Manuel Lamela Ameijenda, Alcalde, Síndico e 
Secretario, respectivamente, do concello de Outes, da que resulta segundo 
acta levantada ao efecto que por esta finca veñen pagando a título de donos 
a contribución correspondente a trinta pesetas de riqueza impoñíbel e polo 
concepto de rústica cada un dos seus posuidores Encarnación Gerpe Cantorna 
e Tomás Canay Pérez, e outra certificación deste Rexistro acreditativa de non 
atoparse inscrita a favor de persoa ningunha a finca deste número...”7

E pola inexistencia doutra inscrición oposta a esta pretendida posesión no 
Rexistro da Propiedade: “... Tramitado expediente con amaño á Lei, ditouse 
auto aprobado o vinte e un de decembro de mil novecentos vinte e dous polo 
xuíz municipal don José Etchevers Rodríguez, ante o secretario suplente en 
funcións, don Juan González. Na súa virtude e non atopando no Rexistro 
ningún asento oposto ao solicitado e toda vez que se acompaña a testemuña 
que logo se dirá, certificación comprensiva de terse dado xulgado municipal 
de Outes coñecemento desta información posesoria practicada á autoridade 
económica da provincia e recibo da delegación de facenda xustificativo deste 
extremo, inscribo a posesión da finca deste número a favor dos TOMÁS CANAY 
PÉREZ e ENCARNACIÓN GERPE CANTORNA, proindiviso e por iguais partes e 
sen prexuízo de terceiro que poida ter mellor dereito...”8

É por isto que o Rexistro da Propiedade de Muros non ten problema en 
inscribir a finca situándoa no Concello de Outes: «...Que a descrición completa 

6 Certificación do asento no rexistro da propiedade.- 14/02/1976.

7 Idem 5.

8 Idem 5.	

da finca, segundo cancelada asento de anotación preventiva A - cancelado - a 
que se refire a inscrición precedente é como segue: “Rústica.- Finca A Toxeira 
denominada Illa da Creba, que radica en termos do seu propio nome, pert-
encente ao distrito municipal de Outes. Linda por Norte, Sur, Este e Oeste, 
con ribeira do mar. Ten de cabida cento oitenta ferrados, equivalentes a seis 
hectáreas, cincuenta e tres áreas e noventa e oito centiáreas..”9

Esta posesión vai ser convertida en dominio no ano 1988 logo dun 
expediente que se tramitará, para ese efecto, no xulgado de Noia. A 
corporación municipal de Muros acordará presentarse neste proceso coa 
finalidade de formular a súa oposición. Este extremo sería acordado polo 
pleno da corporación muradán o 20 de maio de 1988. Nesta sesión vali-
daríase un decreto anterior asinado polo daquela alcalde, Xosé Santiago 
Lago Hermida (PSdG-PSOE) quedado facultado para “... exercitar as accións 
reivindicativas e máis que procedan para reivindicar a illa da Creba ou 
Quiebra a favor deste Concello...”10

Incomprensibelmente o Concello de Muros non sería quen de facer valer os 
argumentos da titularidade pública e o Rexistro da Propiedade procedería á 
anotación do dominio privativo da Illa da Creba: “... TÍTULO: Dita finca pertén-
celle, en canto á posesión, en virtude do auto ditado o 21 de decembro de 
1922, polo xuíz municipal don José Etchevers Rodríguez, ante o secretario 
suplente don Juan González, segundo testemuño expedido polo secretario 

9 Nota simple informativa do rexistro da propiedade 20/12/1999.

10 Decreto da alcaldía de Muros. 12/05/1988.

do xulgado municipal de Outes, o 26 de decembro de 1922. A posesión foi 
convertida en dominio en virtude de nota á marxe da inscrición primeira, con 
data 20 de febreiro de 1990, ao terse expedido certificación solicitada por don 
Emilio Penas Piñeiro.-...”11

De xeito paradoxal, a administración cando procedeu en 1923 a realizar 
a anotación de posesión no Rexistro da Propiedade non tivo en conta a 
circunstancia de que a illa da Creba pertence ao Concello de Muros e non 
está situada no termo municipal de Outes, como repetida e intencion-
adamente erróneo vai ser mantido en toda canta documentación sexa 
achegada polos pretendidos donos nos sucesivos expedientes administra-
tivos que sexan tramitados.

Enleando de xeito artificial unha correcta resolución destes, o deslinde 
entre os concellos de Muros e Outes fixérase tan so tres anos antes, en 
1920, marcando o límite entre os concellos de Muros e Outes pola praia da 
Arnela, de maneira que situaba inequivocamente a Illa da Creba no termo 
municipal de Muros: “... Décimo quinto marco: Recoñeceuse como tal unha 
pedra natural irregular cuxas maiores dimensións na súa parte visíbel son 
tres metros cincuenta centímetros de lonxitude por tres metros de latitude 
na súa base e dous metros de altura. Está situada na praia da Arnela sendo 
bañada polas augas nas mareas altas, en terro de monte alto de piñeiros 
propiedade de don Abelardo Dubert, veciño de Muros. Dende este marco 
vese ao suroeste Portosín e non se ve o marco anterior. A liña límite recoñecida 
entre este marco e o anterior é a recta que os une. Este marco é o último 
común aos termos municipais de Muros e de Outes, declarando a comisión 
de Muros non ser necesario proseguir o sinalamento e igualmente declaran 
que o perímetro do termo de Muros está limitado a partir deste marco pola 
beira N.O. da ría de Muros, pertencentes tamén a este termo municipal a illa 
da Creba e os illotes de San Antón e de Seixón, existentes en dita ría ata a 
súa desembocadura no océano Atlántico, continuando pola costa ata chegar 
ao marco primeiro común aos termos municipais de Muros e de Carnota. 
Recoñecido polos concellos interesados a día 23 de xuño de 1920 ao levantar 
polo Instituto Xeográfico e Estatístico a acta de recoñecemento da liña de 
termo e sinalamento dos marcos comúns de Muros e Carnota.

11 Idem 10.	

... En proba da súa conformidade asinan comigo a presente acta todos 
os señores mencionados e obríganse a selala nos respectivos concellos, 
na praia da Arnela a 2 de xullo de 1920...”12

12 Acta da operación practicada para recoñecer a liña de termo e sinalar os marcos comúns cos termos 
municipais de Muros e Outes. Instituto Xeográfico. 02/07/1920.

Tampouco sería considerada esta circunstancia do emprazamento equivocado 
da illa no ano 1990 cando se procedeu á conversión da posesión do solar en 
dominio deste, de xeito que no Rexistro da Propiedade de Muros está inscrita 
a Illa da Creba no folio 184 do libro 71 correspondente ao Concello de Outes. 

En definitiva, que a administración pública española en pleno século XXI é 
quen de localizar a Illa da Creba simultaneamente nos concellos de Muros 
e de Outes, segundo se utilice como indicador de referencia o Rexistro da 
Propiedade ou o Instituto Cartográfico Nacional.

A CONSTRUCIÓN DA CASA

Canto á existencia de edificacións na illa, contan as lendas e as crónicas 
históricas que en tempos houbo na illa unha capela que se dedicaba ao culto 
da virxe da Creba. E que mesmo en tempos estivo habitada por un ermitán. 

A construción da mansión que actualmente hai na illa comezouse a facer 
no ano 1981. Os primeiros trámites administrativos para estes efectos 
fixéronse no mes de marzo dese ano perante a Comandancia Militar de 
Mariña da Coruña, solicitando permiso para a construción dunha vivenda: 
“autorización para a edificación dunha vivenda unifamiliar na illa da Creba 
en Esteiro (A Coruña)”13

As obras comezaron sen autorización no tempo de verán. Fixéronse moi 
evidentes pola necesidade de ter que carrexar en barco diariamente tanto 
os operarios como os materiais necesarios na súa construción, polo que 
rematou por constituír un auténtico escándalo político en Esteiro, o que 
provocou que o daquela alcalde de Muros, Paulino Lago Chouza, pertencente 
á UCD, decidise decretar o 24 de agosto de 1981 a correspondente orde de 
paralización inmediata dunhas obras iniciadas sen autorización.

Novamente vai empregarse a estratexia de situar a illa no termo municipal 
de Outes para acadar deste concello a finais de 1982 unha autorización 
para a construción desta edificación. Trátase dunha licenza nula de pleno 
dereito posto que, como vimos anteriormente, a Illa da Creba está fóra do 

13 Instancia de D. Emilio Penas Piñeiro. 04/03/1981.

termo municipal de Outes. Á parte de que a clasificación do solo da illa como 
«Espazo Natural Protexido» nas normas complementarias e subsidiarias de 
planeamento da provincia da Coruña, requirirá para a concesión da licenza de 
edificación un procedemento excepcional que non foi seguido en absoluto. 
Asemade as sucesivas disposicións urbanísticas aprobadas tanto a nivel 
autonómico como municipal imposibilitarán a construción de calquera tipo 
de edificación nas inmediacións da illa da Creba.

UNHA GRANXA MARIÑA DE CRÍA DE RODABALLO

En paralelo coas obras de construción da vivenda, foi solicitada a autor-
ización para instalar na illa unha granxa mariña de cultivo de rodaballo, 
precisando, por ser imprescindíbel para esta finalidade, a concesión dunha 
franxa de 5.140m2 de terreos de dominio público marítimo terrestre para a 
instalación do parque de cultivos mariños. A concesión administrativa para 
a ocupación de dominio público finalmente será de 3.799m2 e a licenza 
para a instalación da granxa mariña será outorgada por Orde da Consellería 
de Pesca, marisqueo e Cultivos Mariños de 9 de xullo de 1987, publicada 
no Diario Oficial de Galicia, nº 158 de 19 de agosto. Hai que salientar que 
este proxecto nunca chegaría a facerse realidade, como tampouco callaría 
outra solicitude para instalar na illa outra granxa para o cultivo de ameixa. 
Mesmo podería interpretarse que estas explotacións de carácter pesqueiro 
nunca levadas a efecto agachaban en realidade unha intención puramente 
urbanística para solucionar o problema xurdido á raíz das obras ilegais de 
construción da vivenda.

O COMITÉ PARA A DEFENSA DA ILLA DA CREBA

Como resposta á falta de solucións por parte dos estamentos públicos, 
en vistas de que os ilexítimos propietarios ían saírse coa súa, a veciñanza 
da parroquia de Esteiro pon en marcha unha serie reunións entre 
distintas asociacións veciñais, culturais e deportivas con fin de buscar 
a forma de paralizar os continuos agravios que se estaban a cometer 
sobre o patrimonio da illa, e procurar a súa devolución ao seu lexítimo 
propietario. Os principais impulsores deste comité, foron, entre outros, 
Francisco Abeijón Núñez, autor deste texto, Maruxa Caamaño “Maruxa 
de Molete”, Xosé Saborido “O Fino” ou Rodrigo Molinos “O Bolato”, 
portavoz do comité. 

A CONSTRUCIÓN DO PEIRAO

De forma simultánea a estas solicitudes feitas na Xunta de Galicia para a insta-
lación de granxas de cultivos mariños, tamén foi presentado en febreiro de 1990 
o proxecto para a construción dunha rampla de atraque para  embarcacións 
e dous espigóns de defensa no Ministerio de Obras Públicas e Urbanismo 
(MOPU) para a súa tramitación a través da Demarcación de Costas de Galicia. 
Estas obras precisaban da concesión administrativa de 1.870m2 de zona marí-
timo-terrestre. O expediente na súa tramitación comportaría a exposición 
pública que sería anunciada o 27 de marzo de 1990 no xornal La Voz de Galicia, 
que concedía un prazo de trinta días para presentar alegacións a un proxecto 
que se podería consultar tanto nos locais que a Demarcación de costas tiña na 
coruñesa praza de Pontevedra como na Alcaldía da Serra de Outes.

Este anuncio asinado polo xefe da Demarcación de Costas, Eduardo Toba 
Blanco, que por unha banda situaba a Illa da Creba no Concello de Outes, 
xunto co feito de que as obras estaban xa iniciadas desde había tempo, 
provocou o malestar e un certo escándalo na parroquia de Esteiro, de xeito 
que, principalmente a instancias do PSG-EG, se constituíu o «Comité para a 
defensa da illa da Creba» e fixéronse varias accións de protesta, que incluíron 
mesmo una «toma simbólica» da illa. Este Comité achegaría tamén ao 
expediente aproximadamente 700 sinaturas de oposición á concesión admin-
istrativa, oposición que tamén mostrarían os órganos do Concello de Muros, 
tanto a Comisión de goberno como o Pleno da Corporación14, así como a 
Alcaldía que ditou o correspondente decreto de paralización das obras que 
se estaban levando a cabo na illa. Tamén a corporación noiesa e a confraría 
de pescadores San Bartolomeu se posicionaron en contra das mencionadas 
obras, e pode considerarse que unha parte substancial da poboación e das 
institucións da zona manifestaron unha clara posición de defensa da Illa da 
Creba. Lembremos que até o alcalde Noia tivo a ben pasar a noite na illa cos/
coas manifestantes.

Este expediente para a construción dunha rampla de atraque provista de 
pantalán flotante protexida por dous espigóns de defensa, que fora iniciado 
en 1990, durmirá nos caixóns da administración pública e vai ser reaberto 

14 Comisións de goberno de 29/03/1990 e 19/04/1990. Pleno da corporación de Muros 15/05/1990.	

posteriormente en 1997 a solicitude do propio interesado, en que alegaba 
entre outras razóns a necesidade de realizar a obra porque cada vez se lle 
facía máis dificultoso o acceso á súa vivenda. A diferenza do ocorrido anteri-
ormente, agora o proxecto vai contar co informe favorábel da Demarcación 
de Costas de Galicia, un informe en que o departamento dirixido polo Sr. 
Ricardo Babío Arcay afirmaba que as obras non tiñan ningunha incidencia 
sobre o litoral e mesmo xustificaba a posíbel pretensión de construír unha 
ponte que lle dese acceso á illa. O proxecto contará tamén co informe 
desfavorábel do organismo correspondente da Xunta de Galicia, o Servizo 
Provincial de Costas, daquela integrado na Consellería de Política Terri-
torial, dirixido polo señor Prado del Valle. Tamén contou coa oposición do 
equipo de goberno municipal de Muros, integrado desta volta pola coalición 
entre o PSdeG-PSOE e o BNG. A corporación muradá aprobou a remisión de 
alegacións15 opoñéndose ao proxecto que se estaba tramitando en Madrid 
na subdirección Xeral de xestión do dominio público marítimo-terrestre do 
Ministerio de Medio Ambiente, e que por aquela consistía xa no «acondicion-
amento e reparación de espigóns e rampla de atraque na illa da Creba», sen a 
existencia dun título que amparase a legalidade da súa construción. 

A instancias do deputado nacionalista do BNG, Francisco Rodríguez Sánchez, 
aprobouse de forma unánime en marzo de 1999 unha proposición non de 
lei16 adoptada no seo da comisión de Medio Ambiente do Congreso dos 
Deputados, en que se instaba ao Goberno da nación para que denegase a 
citada concesión e mesmo que se puidese obrigar a repoñer o dominio público 
ao seu estado natural anterior ao inicio das obras. Finalmente a solicitude de 
concesión sería resolta por orde ministerial, no mes de maio de 1999, en que 
entre outros motivos se denegaba por non ficar acreditado interese público 
ningún que puidese xustificar a utilización privativa do dominio público marí-
timo-terrestre nin a legalización dunhas obras que atentan contra un espazo 
natural protexido. Ao mesmo tempo, ordenábaselle á Demarcación de Costas 
para comezar a caducidade das concesións que estivesen abandonadas, 
así como para a demolición das obras feitas sen autorización. Contra esta 

15 Pleno da corporación de Muros. 29/04/1998.
	
16 Proposición non de lei relativa á concesión para a realización de obras no dominio público maríti-
mo-terrestre da Illa da Creba, no termo municipal de Muros (A Coruña) presentada polo grupo parlam-
entario mixto (expte. 161/001190). 23/03/1999.	

resolución o afectado presentou recurso contencioso-administrativo corre-
spondente perante a Audiencia Nacional. O recurso sería desestimado en 
abril do ano 2002 por sentenza17 en que a sala confirmaba integramente o 
acto impugnado. Porén, até hoxe, non foi executada esta sentenza a pesar 
da súa literalidade, nin do feito de que a Demarcación de Costas requirise 
a súa execución por escrito no mes de xuño do 2002, unha execución a que 
legalmente ficaba obrigada a propia Demarcación de Costas de acordo co 
disposto no artigo 98 da Lei 30/1992 do réxime xurídico das administracións 
públicas e do procedemento administrativo común. 

O CONFLITO ATÉ OS NOSOS DÍAS

Paralelamente ao traballo desempeñado polo Bloque Nacionalista Galego no 
Congreso dos Deputados, o movemento veciñal de repulsa pola usurpación 
ilexítima da illa continuaba a traballar activamente. O «Comité para a defensa 
da Illa da Creba» continuou coa axitación social e levando a cabo todas as 
iniciativas que estaban na súa man, chegando mesmo até a Valedoría do 
Pobo. Este ente resolveu a solicitude de amparo da asociación de Esteiro 
indicando que debía ser o Concello quen comezase as iniciativas precisas 
para a recuperación do dominio da paraxe. 

En vista desta resolución, o BNG acadaría o acordo para a constitución no ano 
2001 dunha comisión municipal que traballase na recuperación da condición 
pública da illa. 

O goberno local conseguiu comezar unha negociación cos propietarios, mais 
a falta de concreción nas propostas supuxo que as conversas non pasasen 
dun primeiro contacto e de novo o conflito ficase en punto morto.

Sería doutra volta o «Comité» quen, xa no ano 2005 e da man do Colectivo 
Veciñal Esteiro Parameán, a Asociación Cultural Recreativa e Deportiva 
Esteirana, a Comunidade de Montes Veciñais en Man común Santa Mariña 
e a ANPA do colexio Ricardo Tobío de Esteiro (entre outras), comezase unha 
recollida de sinaturas para solicitarlle ao Concello que levase a cabo as 

17 Sentenza Audiencia Nacional (Sala do Contencioso-Administrativo, Sección 1º), recursos nº 694/1999. 
05/04/2002.	

xestións necesarias para a recuperación da paraxe. Un ano máis tarde, o BNG 
de Muros reclamaría perante a Xunta a recuperación da titularidade da illa. 
Ana Pontón, xa deputada no Hórreo,  será a encargada de presentar ante o 
Parlamento a de Galiza unha proposición non de lei para recuperar a titulari-
dade pública da illa e a inclusión da Creba na Rede Natura 2000.

Co cambio de goberno no Concello de Muros, o alcalde Domingos Dosil daría 
un paso máis na loita pola restitución do dominio público do illote solicitando 
a expropiación da illa e a súa inclusión no Parque Nacional das Illas Atlánticas, 
tal e como recentemente acontecera coa illa de Sálvora. Nin a iniciativa de 
Ana Pontón, nin a do alcalde, chegarían a bo porto.

Após a saída da política do fundador de COGAMI, os sucesivos gobernos 
municipais non tomaron ningunha iniciativa de calado a respecto da recuper-
ación da titularidade pública.

No ano 2011 o PSdeG – PSOE retornou á alcaldía e os expedientes e iniciativas 
relativas á illa deixaron de estar enriba da mesa. Porén, a única organización 
política realmente comprometida con esta causa lexítima, sufriu o rapto 
das súas 3 actas no Pleno da Corporación, ao abandonaren os edís electos 
polo BNG a organización que representaron nas eleccións e apropiándose 
das actas de concelleiras. Así non quedou ninguén que continuase coa loita 
desde a barricada institucional.

Tampouco desde o social o conflito seguiu latente. Despois dunha década 
de grande actividade, os poucos avances acadados a pesar de contar con 
gobernos afíns tanto no Concello como na Xunta, mingou os ánimos da belix-
erante sociedade de Esteiro, que vía como se desvanecían as arelas de lle 
devolver ao pobo o que nunca debeu de deixar do pobo. Desde a aparición 
das redes sociais, o conflito da Illa da Creba ten presenza esporádica nalgúns 
grupos locais sobre a actualidade de Esteiro e de Muros como os grupos de 
Facebook “Pois a min gústame Esteiro”, “Esteiro en Pé”, “I Love Muros” ou 
“Muros na Rede”, e é o único espazo onde de xeito máis ou menos constante 
onde se mantivo vivo o conflito.

Teremos que esperar ao ano 2017, coa chegada de novo do BNG á corpo-
ración municipal, para que se volva a falar da Illa da Creba no Pleno. O 
portavoz nacionalista, despois de manter unha xuntanza con persoas que 
no seu día pertenceran ao «Comité pola defensa da illa da Creba» e outras 
veciñas da parroquia de Esteiro, preguntou nun Pleno da Corporación 
polas obras de reforma que se estaban a levar a cabo con nocturnidade 
e aleivosía doutra volta na Illa, con instalación de fibra óptica incluída. 
Sería esta intervención a que volvería a poñer de actualidade o conflito 
sobre a usurpación da Illa da Creba. Porén, a pesar da insistencia do 

grupo municipal do BNG durante todo o mandato, a pouca representación 
institucional do BNG (dúas concelleiras de trece) e a nula vontade por se 
implicar na loita do grupo de goberno (a pesar de ter a alcaldía unha veciña 
da parroquia de Esteiro e de ter obtido unha amplía maioría dos votos da 
súa parroquia) foron motivos suficientes para que o novo intento de poñer 
sobre a mesa o conflito da propiedade da illa quédase nun inocuo intento. 
Deixamos unha relación temporal das preguntas realizadas polo BNG e as 
respostas da alcaldía como mostra da falta de vontade institucional por 
implicarse no conflito:

UN PROBLEMA SEN SOLUCIÓN? A PROPOSTA NACIONALISTA

A pregunta parece pertinente debido aos moitos anos transcorridos desde 
que a privatización da Illa da Creba se comezase a levar a cabo. A Illa da Creba 
sitúase no medio da Ría de Muros-Noia e a súa visión desde calquera punto 
da costa serve de recordo permanente da ineficacia dunha administración 
que mesmo non é quen de defender os seus propios bens. Parece claro que 
a administración non se mostrou dilixente nas accións que emprendeu neste 
asunto. Nun primeiro momento desatendendo as súas obrigas sobre os bens 
comunais, facilitando tanto por acción como por omisión o aproveitamento 
privativo da Illa da Creba e, posteriormente, embarcándose nunha dinámica 
xudicial que só conseguiu alongar o debate do problema e enleando unha 
posíbel solución. 

A illa segue a sufrir reformas e obras tanto no peirao, na vivenda como no 
resto da súa extensión sen que ninguén lle pare os pés ao usurpador. A 
sociedade de Esteiro, esgotada tras décadas de loita e en parte, anestesiada 
polas colaboracións económicas que o ilexítimo propietario da illa fai a asoci-
acións da localidade a través das súas empresas, estivo aletargada durante 
varios anos.

Mais unha nova obra ilegal, desta volta na pedra do Petón, puxo en pé, 
máis unha vez, a sociedade da parroquia de Esteiro e centos de veciñas, 
que rexurdiron como Ave Fénix das súas cinzas e conseguiron paralizar 
unhas obras que ían camiño de sufrir o mesmo destino que as obras da 
Illa da Creba. Esta vitoria popular parece que fixo xermolar a semente 
nas novas xeracións de Esteiro que veñen dispostos a reclamar o que é 
lexitimamente seu. 

O BNG de Muros, e por extensión o de toda a comarca de Muros-Noia, non 
parará até conseguir que a illa volva a mans públicas. Sabemos que o camiño 
non é sinxelo, mais é o único camiño que o goberno municipal pode tomar 
se quere facer valer a súa condición de representante lexítimo do pobo 
muradán. 

Sabemos que a solución está lonxe de se conseguir, e que a fórmula para a 
súa consecución non está nada clara. Mais, con vontade política, algún día, o 
que foi do Pobo volverá a ser do Pobo.

1920 Situación: Termo municipal de Muros
Deslinde do Instituto Geográfico Nacional

1922 Rexistro da Propiedade: 65.398 m2 localizada en Outes
Posesión (por herdo) Tomás Canay Pérez e Encarnación Gerpe Cantorna 
21/12/1922

1942 Xulgado de Outes:
Sentenza do 8 de agosto de 1942
Posesión en man común da veciñanza de Esteiro

1981
Construción de vivenda
Decreto de paralización das obras (Paulino Lago Chouza, Concello de 
Muros) de 24/08/1981

1982
Comisión Provincial de Urbanismo da Coruña
Autorización para a construción dunha edificación (22/10/1982)

1987
Consellería de Pesca:
Concesión para instalación dun parque de cultivo de rodaballo. Orde do 
9 de xullo de 1987 (DOG nº.158, 19/08/1987).
Ocupación 3.799 m2 de dominio público

1988 Resolución da Alcaldía (Xosé Lago Hermida) de 09/05/1988 acordando 
presentarse no expediente de dominio 310/1987 no Xulgado de Noia
Consellería de Pesca: Solicitude de concesión para a instalación dun 
parque de cultivo de ameixa.
Consellería de Ordenación do Territorio e Obras Públicas
Aprobar a construción dunha granxa mariña (18/04/1988)

1989
Porto privado:
Obras de construción de espigóns, rampla e recheos
Ocupación de 5.140 m2 de dominio público marítimo terrestre
Solicitude a Costas para a construción dunha ponte

1990
Costas:
Exposición pública (anuncio na prensa, 27/03/1990) construción de 
peirao con
ocupación de 1.870 m2 de dominio público
Alegación (+600 veciños/as) opoñéndose a concesión da autorización 
do peirao
Decreto municipal (Xosé Santiago Lago Hermida) de paralización das 
obras de espigóns (28/03/1900)
Espazo natural protexido:
Resolución da COTOP do 10 de xaneiro de 1990 (DOGA 18 e 22/01/1990)
Propiedade privada:
Acordo plenario de Muros do 15 de maio de 1990 de non recoñecemen-
to da propiedade
Rexistro da Propiedade, conversión o 20/02/1990 da propiedade en 
dominio solicitada por Emilio Penas Piñeiro (folio 184 do libro 71 de 
Outes, tomo 193 do arquivo, finca 6.609)

1999
Resolución de Costas 13/05/1999 denegando a ocupación de 1.870 m2 

de dominio público marítimo terrestre para a legalización do peirao

2000
Comité veciñal en defensa da Illa da creba: “A Creba é Baldío”
Solicitude de cualificación como Zona Libre no PXOM (alegación)

2002 Sentenza da Audiencia Nacional de 5 de abril de 2002 desestimando o 
recurso contencioso administrativo (694/1999) interposto por Emilio 
Penas Piñeiro contra a orde ministerial de 13/05/1999 denegatoria da 
solicitude de concesión de 1.870 m2 de dominio público para a legal-
ización do peirao

2007 Solicitude do Concello de Muros (Domingos Dosil Cubelo) de inclusión 
da illa no parque nacional das illas atlánticas

2015-
2019

O BNG, despois dunha lexislatura de ausencia no pleno da corporación 
pola escisión de CxG da orgranización frentista e a apropiación das actas, 
retoma a actividade institucional na procura de devolver á actualidade 
o caso da Illa da Creba



Francisco Abeijón Núñez

Enxeñeiro técnico-naval e licenciado en Ciencias Políticas e da Administración. 
Desde 1992 é funcionario no concello de Muros. Entre as súas publicacións 
coa editorial Toxosoutos atópanse as obras Álvaro de las Casas (2001) e A 
freguesía de Santa María de Esteiro (2004).




